
Grondas stentas 
per meds d’instrucziun rumantschs

■ (anr) La basa per in’instrucziun
gartegiada èn meds d’instrucziun
buns. En Grischun però cun sia diver-
sitad linguistica è la realisaziun da
questa maxima colliada cun grondas
stentas – tant persunalas sco er fi-
nanzialas. La respunsabladad porta per
l’ina la cumischiun da meds d’instruc-
ziun, che ha sco incumbensa principala
da proponer e da realisar projects per
meds d’instrucziun adattads a noss
chantun e per l’autra la regenza che
metta a disposiziun ils daners necessa-
ris. Tut ils projects però rivan a la fin fi-
nala tar la chasa editura per meds d’in-
strucziun a Cuira, ina partiziun dal de-
partament d’educaziun, cultura e pro-
tecziun da l’ambient. Ella è responsabla
che quels projects ch’èn vegnids sanc-
ziunads vegnian accumpagnads, tgi-
rads, administrads e realisads. E quai
n’è betg uschè simpel cun in sistem da
milissa, perquai che la gronda part da
las persunas che lavuran vi da meds
d’instrucziun fan quai sper lur profes-
siun normala p. ex. sco scolastAs, sco
inspecturAs, sco mussadras. In’autr’in-
cumbensa impurtanta da la chasa edi-
tura è d’edir e da metter a disposiziun
tut ils meds d’instrucziun obligatoris
per las scolas grischunas talianas, ru-
mantschas e tudestgas, pia – pudess ins
dir – per set linguas.

Stentas spezialas 
per scolas dal cunfin linguistic

La situaziun da las scolas grischunas è
pulit cumplitgada. Bleras scolas èn tu-
destgas. Ma quellas na fan gronds qui-
tads. Ellas dovran mo var 10% da las ca-
pacitads da la chasa editura perquai che
meds d’instrucziun tudestgs èn avant
maun en abundanza. Insaquantas scolas
rumantschas però sa chattan sin il cun-
fin linguistic rumantsch-tudestg. Quai
èn p. ex. las scolas da Glion, Flem, Do-
mat, Lai, Razén etc. Qua sa tracti da
metter a disposiziun meds per in’in-

strucziun rumantscha da basa tant per
scolarAs da lingua materna rumantscha
sco era per scolarAs dad autras linguas
maternas. Per quel intent ha ins stgaffì
la retscha «Inscunters» cun 15 moduls.
Mintga modul tracta in tema spezial, p.
ex. las colurs u ils animals. «Inscunters»
vegn duvrà per las primas trais classas
primaras e metta la basa rumantscha per
il med d’instrucziun da colliaziun per las
classas 4, 5 e 6 che sa numna «Bun suc-
cess». Actualmain vegnan duvrads en
scolas dal cunfin linguistic sursilvan-tu-
destg (en ina funcziun da project da pi-
lot) ils moduls 1, 2 e 3 dals «Inscunters»
(Animals 1, Sin viadi e Colurs 1) ed en
las classas primaras superiuras «Bun suc-
cess». Tenor Luzi Allemann, directur da
la chasa editura per meds d’instrucziun,
avessan quests dus meds d’instrucziun
dad esser cumplettads ed a disposiziun
en sursilvan, sutsilvan e surmiran fin
l’onn 2001.

Medemas schanzas 
per scolars rumantschs

Che quellas stentas per scolas dal cunfin
linguistic – uschè Allemann – fetschian
ora mo ina part dals 65% da las capaci-
tads da la chasa editura che vegnan du-
vrads per il rumantsch. Il rest da 25%
saja reservà per las scolas talianas. Per las
scolas rumantschas vegnian permanen-
tamain translatads quels meds d’instruc-
ziun che vegnian declerads obligatoris
per las scolas grischunas. Actualmain è
quai p. ex. il tom 5 dal cudesch per far
quints «Matematica». Ils toms 1 fin 4 èn
gia cumparids ed en funcziun. «Mo
uschia pudain nus garantir ch’ils scolars
rumantschs han las medemas schanzas e
la medema basa scolastica sco ils scolars
tudestgs, cumbain che la recrutaziun da
translatadras e translataders per quatter
idioms è tut auter che simpel», cuntinua
Allemann. «Mintgatant mancan simpla-
main las forzas qualifitgadas.» Da l’autra
vart vegnan era stgaffids sez meds d’in-

strucziun per las scolas rumantschas, p.
ex in cudesch da lectura per la 3. e 4.
classa identic per tut l’intschess ru-
mantsch ed amplifitgà cun in compen-
dium spezial per mintg’idiom che cun-
tegna texts d’ina valur culturala regiu-
nala.

Novs dicziunaris – 
spezialmain per il diever en scola

En questa direcziun va er in auter pro-
ject che vess dad esser terminà per la fin
da l’onn 2000 sco che Martin Eckstein,
manader dal project e commember da
la cumissiun per meds d’instrucziun ha
relatà a la anr. Per quel termin avessan
dad esser avant maun novs dicziunaris
per il surmiran, vallader e puter, stgaf-
fids spezialmain per ils basegns da sco-
larAs rumantschAs, quai vul dir cun in
pais spezial sin il vocabulari dal min-
tgadi rumantsch-tudestg/tudestg-ru-
mantsch. Ins haja decidì da prender per
tut quests trais dicziunaris da princip in
vocabulari da basa identic (il Dic-
tionnaire de l’Allemand da Garnier) e
d’integrar terms spezials da quellas re-
giuns e da far adattaziuns mo là nua
ch’i saja necessari. Tar il dicziunari sur-
miran saja ins vi da las correcturas fi-
nalas, l’atun giaja quel en stampa. Ins
haja dà la prioritad al surmiran – uschè
Eckstein – perquai ch’il basegn d’in tal
vocabulari saja en quella regiun lingui-
stica il pli grond. Tar il dicziunari puter
sajan las lavurs redacziunalas pli u
main a fin. Qua stoppia ins alura anc
far las correcturas e repassar ils texts.
Eckstein fa quint ch’il dicziunari puter
vegn ad esser sin il martgà vers Nadal
1999, quel per il vallader in onn pli
tard. Quest project entir vegn finanzià
dapi il 1992 dal Grischun e chaschuna
custs totals da var 2 fin 2,5 milliuns
francs. Ch’era per la Surselva saja in
dicziunari nov en lavur, ma sin basa
privata, ha confermà la Lia rumantscha
a la anr.

Per garantir ch’era las
scolaras ed ils scolars
rumantschs han las
medemas schanzas
scolasticas sto il
chantun metter a dis-
posiziun meds d’in-
strucziun adattads na
mo en tudestg e talian,
mabain era en noss 5
idioms rumantschs.
Qua in exempel per
las classas 1 fin 3. ANR

Fiasta speciala a Tumegl/Tumliasca
■ (anr) Venderdis e sonda, ils 25 e 26
da settember 1998 – dallas 18.30–10.00
– ha liug sper la caplutta da s. Victor a
Tumegl ina fiasta tut speciala.
(Sch’ins sto refierer ella, sespleiga
quella ils 2/3 d’october.) Ei setracta dad
ina notg da rock, oraziun e meditaziun
el liber. Envidai ein: Giuvenilas, giuve-
nils, famiglias sco era tut quels ch’han
tschaffen da separticipar. Ei dat – suen-
ter l’avertura dalla fiasta – disco, me-
ditaziun, discuors e cant spel fiug. Plina-
von ei era dau caschun da survegnir in
refrestg e da durmir egl agen sac sut il
tschiel aviert.

Ins vul passentar quella notg senza al-
cohol e drogas – da buna cumpignia ed

en ina cuntrada idillica. Quella fiasta tut
singulara vegn preparada da biars giuve-
nils, geniturs e scolasts dalla Tum-
liasca/Muntogna. Era entgins com-
members dil cussegl pastoral cantunal
ein segidai. Ins vul veramein porscher
enzatgei per tuttas vegliadetgnas.

La finamira da quella sentupada ei
d’esser leghers ed aviarts en in bi liug ed
en emperneivla atmosfera. Era va ei per
secommunicar cun auters carstgauns e
meditar. Cheutras vulan ins emprender
da schazegiar la valeta dalla cuminonza e
da buca pregiudicar tals ch’ein d’autra
opiniun. Evenimentar e guder natira e
cuminonza, festivond quei dil di ella
notg e dalla notg el di.

Elecziun dal cussegl dals stadis 1998: 
Grond sustegn per Silva Semadeni

La candidatura per il cussegl dals stadis
da Silva Semadeni entra en la vaira fasa
dal cumbat electoral. La cumissiun
electorala da la ps ha a disposiziun in
preventiv da 35 000 francs, per gronda
part da donaziuns. Silva Semadeni po
dentant far quint cun in vast sustegn
remartgabel da numerusas organisa-
ziuns e persunalitads. Il comité inde-
pendent cun 100 commembers inscrits
ha già cumenzà cun sias activitads. 
Circa 30 ulteriuras organisaziuns sco
sindicats, partidas politicas, organisa-
ziuns per la protecziun da l’ambient,
organisaziuns da dunnas e dals dretgs
umans han fin ussa confermà lur su-
stegn e mettan era a disposiziun lur
nums per la propaganda electorala tri-
lingua. Ellas documenteschan uschia
era lur engaschament per in rinforza-
ment da las posiziuns socialas, avertas,
ecologicas e femininas en il cussegl dals
stadis.

L’entschatta dal cumbat  electoral è
la publicaziun dals placats da questa

emna e la partenza d’in’acziun d’inse-
rats da pliras parts. La propaganda elec-
torala renunzia a slogans simpels u a in-
saqualas fotomontaschas. Silva Sema-
deni accumpogna sia campagna d’inse-
rats cun constataziuns cleras davart te-
mas actuals da nossa societad. Nume-
rusas occurrenzas en differentas valla-
das dal chantun duain pussibilitar in-
scunters persunals cun la candidata da
la ps. En pliras discussiuns vegn Silva
Semadeni  a prender posiziun davart ils
temas AVS, LSVA, energia, finanzas fe-
deralas, politica da sanadad ed eguali-
tad tranter um e dunna. En divers lieus
vegn ella accumpagnada da politicras e
politichers da la ps da reputaziun na-
ziunala. En quellas occasiuns vegn nati-
ralmain era discuttà da giavischs persu-
nals da votantas e votants e dad ulte-
riurs secturs politics. Las indicaziuns da
las occurrenzas vegnan mintgamai pu-
blitgadas en las medias chantunalas e
regiunalas.

Beat Wittwer, Domat

